
COUNCIL  CONSEIL
OF EUROPE  DE L'EUROPE




VIJEĆE EVROPE

KOMITET MINISTARA

Preporuka (2003)22 Komiteta ministara državama članicama

o uslovnom otpustu

(Usvojena od strane Komiteta ministara 24.septembra 2003

na 853. sastanku zamjenika ministara)

Komitet ministara, u skladu sa odredbama člana 15.b. Statuta Vijeća Evrope, 

smatrajući da je u interesu država članica Vijeća Evrope da uspostave zajedničke principe u vezi sa izvršenjem kazni pritvora i zatvora kako bi se ojačala međunarodna saradnja na ovom polju;

uviđajući da je uslovni otpust jedno od najdjelotvornijih i najkonstruktivnijih sredstava za sprečavanje recidivizma i unapređivanje resocijalizacije/rehabilitacije, na osnovu kojeg se zatvoreniku omogućuje planirana reintegracija u zajednicu, uz pomoć i nadzor;

smatrajući da se uslovni otpust treba koristiti na način koji bi bio prilagođen pojedinačnim okolnostima i u skladu sa principima pravde i pravičnosti;

smatrajući da finansijski troškovi mjesta gdje se osobe drže zatvorenim predstavljaju težak teret za društvo, te da istraživanja pokazuju da zatvaranje često pokazuje štetne efekte i ne dovodi do rehabilitacije prekršilaca;

smatrajući prema tome da bi bilo poželjno smanjiti dužinu zatvorskih kazni koliko god je to moguće i da uslovno puštanje na slobodu prije odsluženja pune kazne zatvora predstavlja važno sredstvo u tom cilju;

svjestan da mjere uslovnog otpusta zahtijevaju podršku političkih vođa, funkcionera upravne vlasti, sudija, državnih tužilaca, advokata, kao i javnosti, kojima je prema tome potrebno dati detaljna objašnjenja o razlozima za prilagođavanje zatvorskih kazni;

smatrajući da zakonska regulativa i praksa uslovnog otpusta moraju biti u skladu sa osnovnim principima demokratskih država koje poštuju vladavinu zakona, čiji je primarni cilj garantiranje ljudskih prava u skladu sa Evropskom konvencijom o ljudskim pravima i precedentnim pravom organa kojima je provedba zakona povjerena;

imajući na umu Evropsku konvenciju o nadzoru nad uslovno osuđenim ili uslovno otpuštenim prekršiocima (ETS br.51);

svjestan važnosti:

· Rezolucije (65)1 o uslovnim kaznama, uslovnom otpustu i drugim alternativama zatvaranju;

· Rezolucije (70) 1 o praktičnoj organizaciji mjera za nadzor i brigu nakon puštanja na slobodu uslovno osuđenih ili uslovno otpuštenih prekršilaca;

· Rezolucije (76) 2 o postupanju sa zatvorenicima sa dugim kaznama;

· Rezolucije (76) 10 o određenim kaznenim mjerama koje su alternativa zatvaranju;

· Preporuke R (82) 16 o pogodnosti zatvorskog dopusta;

· Preporuke R (87) 3 o Evropskim zatvorskim pravilima;

· Preporuke R (89) 12 o obrazovanju u zatvoru;

· Preporuke R (92) 16 o Evropskim pravilima o sankcijama i mjerama koje se služe u zajednici;

· Preporuke R (92) 17 koja se tiče dosljednosti u vezi izrečenih kazni;

· Preporuke R (97) 12 o osoblju koje je zaduženo za provedbu sankcija i mjera;

· Preporuke R (99) 22 koja se odnosi na pretrpanost zatvora i inflaciju zatvorske populacije;

· Preporuke R (2000) 22 o poboljšanju provedbe Evropskih pravila o mjerama i sankcijama koje se služe u zajednici, 

preporučuje vladama država članica:

1. da uvedu uslovni otpust u svoje zakonodavstvo ukoliko ovakva mjera već nije predviđena zakonom;

2. da u svom zakonodavstvu, politikama i praksama u vezi uslovnog otpusta budu vođeni principima sadržanim u dodatku ove preporuke;

3. da osiguraju da ova preporuka o uslovnom otpustu i njen memorandum sa objašnjenjem budu distribuirani u najširoj mogućoj mjeri.

Dodatak preporuci R (2003)22

Definicija uslovnog otpusta

1. U smislu ove preporuke, uslovni otpust znači ranije puštanje zatvorenika osuđenih na kazne zatvora u skladu sa pojedinačno prilagođenim uslovima koji važe nakon otpusta. Amnestije i pomilovanja nisu uključeni u ovu definiciju.

2. Uslovni otpust predstavlja mjeru nastavka služenja kazne u zajednici. Uvođenje uslovnog otpusta u zakonodavstvo i primjena ovog instituta na pojedinačne slučajeve su obrađeni u Evropskim pravilima o sankcijama i mjerama koje se služe u zajednici, sadržanim u preporuci R (92) 16, kao i u preporuci R (2000) 22, o poboljšanju provedbe Evropskih pravila o sankcijama i mjerama koje se služe u zajednici. 

Opšti principi

3. Uslovni otpust bi trebao imati za cilj da pomogne zatvorenicima da lakše naprave prelaz između života u zatvoru ka životu u zajednici u kojoj poštuju zakon, putem određivanja takvih uslova nakon otpusta, kao i nadzora, koji bi promovirali ovakvu namjeru i doprinosili javnoj sigurnosti i smanjenju kriminaliteta u zajednici.

4a.
Kako bi se smanjili štetni efekti zatvaranja i unaprijedila resocijalizacija/rehabilitacija zatvorenika pod uslovima kojima se nastoji garantirati sigurnost zajednice izvan zatvora, u zakonodavstvu bi ovakav uslovni otpust trebalo učiniti dostupnim svim osuđenim zatvorenicima, uključujući tu i zatvorenike osuđene na doživotne kazne zatvora.

4b.
Ukoliko su kazne zatvora toliko kratke da uslovni otpust nije moguć, trebalo bi tragati za drugim načinima postizanja ovih ciljeva. 

5. Na početku služenja svojih kazni, zatvorenici bi trebali znati kada stiču pravo na otpust na osnovu toga što su odslužili neki minimalni period (definiran u apsolutnim terminima i/ili u odnosu na proporcionalni dio kazne), skupa sa kriterijima koji će se primjenjivati kako bi se odredilo da li će im biti dozvoljen otpust (“diskrecioni sistem otpusta”), odnosno kada stiču pravo na otpust kao pravo koje im pripada na osnovu toga što su odslužili neki fiksni period definiran u apsolutnim terminima i/ili u odnosu na proporcionalni dio kazne (“obavezni sistem otpusta”).

6. Minimalni ili fiksni period ne bi smjeli biti toliko dugi da se osnovna svrha uslovnog otpusta ne može postići.

7. Trebalo bi takođe razmotriti moguće uštede sredstava do kojih bi moglo doći ukoliko bi se primijenio obavezni sistem otpusta u odnosu na one kazne kod kojih bi negativne pojedinačne procjene rezultirale veoma malim razlikama u datumima otpuštanja.

8. Kako bi se smanjio rizik recidivizma kod uslovno otpuštenih zatvorenika, trebalo bi omogućiti nametanje pojedinačno prilagođenih uslova, kao što su:

· plaćanje kompenzacije ili davanja zadovoljštine žrtvama;

· uključivanje u program liječenja od zloupotrebe droga ili alkohola ili bilo kojeg drugog stanja koje podliježe liječenju, a koje je na očigledan način povezano sa činjenjem krivičnog djela;

· rad ili neka druga odobrena stručna aktivnost, npr. obrazovanje ili stručno obrazovanje i usavršavanje;

· učešće u programima ličnog razvoja;

· zabrana boravka u određenim mjestima, ili posjećivanja određenih mjesta.

9. U principu, uslovni otpust bi takođe trebao biti praćen nadzorom koji bi se sastojao od mjera pomoći i kontrole. Priroda, trajanje i intenzitet nadzora bi trebali biti prilagođeni svakom pojedinom slučaju. Trebalo bi takođe omogućiti dalja prilagođavanja tokom cijelog trajanja uslovnog otpusta.

10. Period vremena trajanja uslova ili mjera nadzora ne bi smio biti disproporcionalan u odnosu na onaj dio zatvorske kazne koji je već odslužen.

11. Uslovi i mjere nadzora na neodređeno vrijeme smjeli bi se primjenjivati samo onda kada je to apsolutno nužno za zaštitu društva, a u skladu sa garancijama datim u pravilu br.5. Evropskih pravila o sankcijama i mjerama koje se služe u zajednici, revidiranim u preporuci R (2000) 22. 

Priprema za uslovni otpust

12. Pripremu za uslovni otpust bi trebalo organizirati u uskoj saradnji sa svim relevantnim  osobljem koje radi u zatvoru, kao i sa osobljem koje je uključeno u nadzor nakon otpuštanja. Te pripreme moraju biti završene prije isteka minimalnog ili fiksnog perioda.

13. Zatvorske službe bi morale osigurati da zatvorenici učestvuju u odgovarajućim programima prije otpuštanja, te da budu stimulirani da uzmu učešća u obrazovanju i edukaciji koje ih priprema za budući život u zajednici. Trebalo bi koliko god je to moguće koristiti specifične modalitete izvršenja zatvorskih kazni, kao što je život na poluslobodi, otvoreni režim ili smještaj izvan zidova zatvorskih institucija, kako bi se zatvorenici pripremili na resocijalizaciju u zajednici.

14. Pripreme za uslovni otpust bi takođe trebale uključivati i mogućnost da zatvorenici održavaju, uspostavljaju ili ponovno grade veze sa svojim porodicama i ljudima sa kojima su u bliskoj vezi, te da uspostavljaju kontakte sa službama, organizacijama i dobrovoljnim udruženjima koja mogu pomoći uslovno otpuštenim zatvorenicima da se prilagode na život u zajednici. U tom cilju trebalo bi im omogućiti različite oblike zatvorskog dopusta.

15. Trebalo bi stimulirati što ranije razmatranje odgovarajućih uslova i mjera nadzora nakon puštanja na slobodu. Trebalo bi pažljivo objasniti i prodiskutirati sa zatvorenicima eventualne uslove, pomoć koja im može biti pružena, kao i zahtjeve za kontrolom i mogućim posljedicama ukoliko ne uspiju da udovolje uslovima. 

Odobravanje uslovnog otpusta

Diskrecioni sistem otpusta

16. Minimalni period koji zatvorenici treba da odsluže prije nego što budu u mogućnosti da upute zahtjev za uslovnim otpustom treba biti određen u skladu sa zakonom.

17. Relevantna tijela bi trebala pokrenuti neophodni postupak kojim se omogućava donošenje odluke o uslovnom otpustu čim zatvorenik odsluži dati minimalni period.

18. Kriteriji koje zatvorenici moraju ispoštovati kako bi bili uslovno otpušteni moraju biti jasni i eksplicitno dati. Ti kriteriji takođe moraju biti realni, u smislu da treba uzeti u obzir ličnost zatvorenika i socijalne i ekonomske okolnosti, kao i dostupnost programa resocijalizacije/rehabilitacije.

19. Nedostatak mogućnosti da im se obezbijedi posao nakon otpuštanja ne bi smjeo poslužiti kao osnova da im se odbije ili odgodi uslovni otpust. Trebalo bi uložiti napore da im se pronađu drugi oblici zaposlenja. Nedostatak redovnog smještaja ne bi smjeo poslužiti kao osnova da im se odbije ili odgodi uslovni otpust, te u takvim slučajevima treba obezbijediti privremeni smještaj. 

20. Kriteriji za odobravanje uslovnog otpusta trebaju biti primijenjeni na takav način da se uslovni otpust odobri svim zatvorenicima za koje se smatra da udovoljavaju minimalnom nivou garancija kojima se osigurava da će postati građani koji poštuju zakone. Na odgovarajućim organima bi prema tome moralo ležati teret dokazivanja da neki zatvorenik nije ispoštovao te kriterije.

21. Ukoliko tijelo koje donosi odluke odluči da ne odobri uslovni otpust, mora odrediti datum kada se pitanje uslovnog otpusta treba ponovo razmotriti. U svakom slučaju, trebalo bi omogućiti zatvorenicima da ponovo upute zahtjev tijelu koje donosi odluke, čim se situacija u znatnoj mjeri promijeni u njihovu korist. 

Sistem obaveznog otpusta

22. Period koji zatvorenici moraju odslužiti kako bi dobili pravo na uslovni otpust mora biti određen zakonom.

23. Samo u izuzetnim okolnostima, definiranim zakonom, trebalo bi biti moguće odgoditi uslovi otpust.

24. U odluci o odgađanju otpusta mora biti naveden novi datum puštanja na uslovni otpust.

Nametanje uslova

25. Prilikom razmatranja nametnutih uslova, kao i toga da li je nadzor neophodan, tijelo koje donosi odluke mora imati na raspolaganju izvještaje, uključujući tu i usmene izjave, osoblja koje radi u zatvoru i koje dobro poznaje zatvorenike i njihove životne prilike. Profesionalni radnici koji su angažirani na nadzoru nakon puštanja na uslovni otpust ili druge osobe koje posjeduju znanja o socijalnim okolnostima zatvorenika trebali bi takođe staviti na raspolaganje svoje informacije. 

26. Tijelo koje donosi odluke bi trebalo osigurati da zatvorenici razumiju nametnute uslove, pomoć koja im se može pružiti, te zahtjeve kontrole i mogućih konsekvenci ukoliko ne budu poštovali nametnute uslove. 

Provedba uslovnog otpusta

27. Ukoliko se mora odgoditi provedba uslovnog otpusta, zatvorenici koji čekaju puštanje na slobudu moraju biti držani u uslovima koji su u što većoj mogućoj mjeri slični uslovima u kojima koje bi se vjerovatno nalazili u civilnoj zajednici.

28. Provedba uslovnog otpusta i mjera nadzora trebali bi biti u nadležnosti tijela za provedbu, u skladu sa pravilima 7, 8. i 11. Evropskih pravila o sankcijama i mjerama koje se služe u zajednici.

29. Provedba mora biti organizirana i izvršena u skladu sa pravilima 37 – 75. Evropskih pravila o sankcijama i mjerama koje se služe u zajednici, kao i u skladu sa osnovnim zahtjevima u vezi djelotvornosti, navedenim u relevantnim odredbama principa 9 – 13. Preporuke R (2000)22 o poboljšanju provedbe Evropskih pravila o sankcijama i mjerama koje se služe u zajednici. 

Propust da se ispoštuju nametnuti uslovi

30. Manje propuste u poštivanju nametnutih uslova trebao bi razmotriti organ za provedbu, tako što bi davao savjete ili upozorenja. O svim značajnijim propustima treba odmah izvijestiti tijelo koje odlučuje o eventualnom ukidanju uslovnog otpusta. Ovo tijelo bi međutim, trebalo razmotriti da li bi neki dalji savjeti, upozorenja, strožiji uslovi ili privremeno ukidanje uslovnog otpusta po sebi sačinjavali dovoljnu kaznu.

31. Općenito gledano, propust da se ispoštuju nametnuti uslovi mora biti tretiran u skladu sa pravilom 85 Evropskih pravila o sankcijama i mjerama koje se služe u zajednici, kao i sa ostalim relevatnim odredbama poglavlja X ovih pravila.

Proceduralne garancije

32. Odluke o odobravanju, odgađanju ili ukidanju uslovnog otpusta, kao i odluke o nametanju ili mijenjanju uslova i mjera vezanih za uslovni otpust, moraju biti donošene od strane tijela ustanovljenih zakonom, u skladu sa postupcima navedenim u sljedećim garancijama:

a. osuđene osobe moraju imati pravo da budu lično saslušane, kao i pravo na pomoć u skladu sa zakonom;

b. tijelo koje donosi odluke mora pažljivo razmotriti sve elemente, uključujući tu i iskaze prezentirane od strane osuđenih osoba u kojima se daju argumenti u njihovu korist;

c. osuđene osobe morale bi u dovoljnoj mjeri imati pristupa svojim dosijeima;
d. u odlukama se moraju navesti svi razlozi koji služe kao osnova i o tome obavijestiti strane u pismenoj formi.

33. Osuđenim osobama trebalo bi dati mogućnost da nekom višem, nezavisnom i nepristranom tijelu koje donosi odluke, uspostavljenom na osnovu zakona, upućuju pritužbe protiv materijalne suštine odluke i protiv nepoštivanja proceduralnih garancija.

34. Trebalo bi takođe omogućiti i postupke pritužbi u vezi sa provedbom uslovnog otpusta.

35. Svi postupci pritužbi trebali bi biti u skladu sa garancijama iznijetim u pravilima 13 – 19. Evropskih pravila o sankcijama i mjerama koje se služe u zajednici.

36. Ništa u stavovima 32 – 35. ne bi trebalo interpretirati tako kao da ograničava ili derogira bilo koja od prava garantiranih u vezi ove materije na osnovu Evropske konvencije o ljudskim pravima.

Metode kojima se poboljšava proces donošenja odluka

37. Trebalo bi podstaknuti korištenje i dalji razvoj pouzdanih instrumenata za procjenu rizika i potreba, koji bi, skupa sa drugim metodama, pomagali kod donošenja odluka. 

38. Trebalo bi organizirati informativne sastanke i/ili programe za obuku za donosioce odluka, pri čemu bi profesionalci specijalizirani u domenu prava i društvenih nauka davali svoj doprinos, a sve u vezi angažmana na resocijalizaciji/rehabilitaciji uslovno otpuštenih zatvorenika.

39. Treba preduzeti korake kako bi se osigurao izvjestan razuman nivo dosljednosti kod donošenja odluka.

Informacije i konsultacije u vezi uslovnog otpusta

40. Političari, pravosudni organi, organi koji donose odluke i vrše provedbu odluka, rukovodioci u zajednicama, udruženja koja pružaju podršku žrtvama i zatvorenicima, kao i univerzitetski nastavnici i istraživači zainteresirani za ovaj predmet trebali bi biti informirani i konsultirani u vezi funkcioniranja instituta uslovnog otpusta, kao i o procesu uvođenja novih zakona ili praksi u ovom domenu.

41. Tijela koja donose odluke trebala bi primati informacije o broju onih zatvorenika kod kojih je institut uslovnog otpusta bio uspješno ili neuspješno primijenjen, kao i o okolnostima koje su dovele do uspjeha ili neuspjeha.

42. Trebalo bi organizirati medijske i druge kampanje kako bi se i široka javnost informirala o funkcioniranju i novim momentima u procesu korištenja instituta uslovnog otpusta i njegove uloge u okviru sistema krivičnog pravosuđa. Takve informacije bi trebalo brzo staviti na raspolaganje u slučaju bilo kakvog drastičnog i u javnosti objavljenog neuspjeha do kojeg dođe tokom uslovnog otpusta nekog zatvorenika. Budući da takvi događaji obično privlače pažnju medija, trebalo bi takođe podvući svrhu i pozitivne učinke instituta uslovnog otpusta.

Istraživanja i statistike

43. Kako bi se steklo više saznanja o prikladnosti postojećih sistema uslovnog otpusta i njihovog daljeg razvoja, trebalo bi vršiti evaluacije i prikupljati statističke podatke na osnovu kojih bi se pružale informacije o funkcioniranju ovakvih sistema i njihovoj djelotvornosti u vezi sa postizanjem osnovnih ciljeva instituta uslovnog otpusta.

44. Osim ovakvih evaluacija, trebalo bi podsticati i istraživanja o funkcioniranju sistema uslovnog otpusta. Takva istraživanja trebala bi takođe obuhvatiti gledišta, stavove i percepcije pravosudnih organa i tijela koja donose odluke o institutu uslovnog otpusta, kao i stavove, gledišta i percepcije organa koji vrše provedbu, žrtava, članova šire zajednice, kao i samih zatvorenika. Takođe bi trebalo razmotriti i druge aspekte, npr. da li je uslovni otpust ekonomski racionalan, da li dovodi do smanjenja u stopama recidivizma, do koje mjere se uslovno otpušteni zatvorenici u zadovoljavajućoj mjeri prilagođavaju životu u zajednici, te kakav bi učinak razvoj programa uslovnog otpusta mogao imati na nametanje sankcija i mjera i provedbu izrečenih kazni. Trebalo bi takođe podvrgnuti istraživanjima i prirodu programa za pripremu zatvorenika za otpust. 

45. Trebalo bi voditi statistike o takvim pitanjima kao što je broj zatvorenika kojima je odobren uslovni otpust u odnosu na broj zatvorenika koji su stekli pravo na zahtijevanje uslovnog otpusta, dužinu kazni i krivična ili prekršajna djela u pitanju, proporciju vremena kazne koja je odslužena prije odobravanja uslovnog otpusta, broja ukidanja uslovnog otpusta, postotku ponovnog osuđivanja, kao i o krivičniim dosijeima i sociodemografskom porijeklu uslovno otpuštenih zatvorenika. 

